
1759 Reformation pour imposer silence à un certain belistre nommé Antoine Cathelan, jadis Cordelier d’Albigeois*. [1566]


Combien qu’aujourd’huy beaucoup de sottes bestes se meslent de brouiller le papier, tellement que tantost les gens savans auront honte de faire rien imprimer : toutesfois à grand’ peine trouvera-on qui surmonte un certain belistre, nommé Antoine Cathelan, jadis Cordelier en Albigeois, à present se disant estre Prestre seculier. Lequel toutesfois se cuide faire valoir, desgorgeant à la volee contre nous toutes les injures qu’il peut forger, ou qu’on luy souffle en l’oreille, et faisant gagner quelque Imprimeur affamé, à en infecter le monde, moyennant quelque escot qu’il en a pour son butin. Comme encores n’agueres il a publié une fueille de papier contre moy, tendant à reprouver la doctrine que je porte : et blasphemant si hardiment contre Dieu et toute verité, qu’il luy semble bien qu’il sera trouvé habile compagnon de ceux qui le peuvent recompenser de quelque lippee. Si on demande, Puis qu’il est si badin, comment je m’attache à luy : je confesse qu’en sa sottise encore a-il gagné ce poinct, de m’inciter à respondre à ses bourdes, intitulant l’epistre qu’il fait, A Messeigneurs les Syndiques de Geneve : à ce qu’ils ayent à me contraindre de me purger, comme si tout le monde me devoit tenir convaincu, en cas que je ne sonnasse mot. Vray est qu’il pourra bien ci apres gazouiller tant et plus, avant qu’il arrache response de moy. Car ja Dieu ne plaise que j’employe si mal mon temps, et que j’occupe beaucoup les Lecteurs à tels fatras, qui ne valent pas le parler. Qui plus est, s’il n’estoit commandé d’avoir tous blasphemes en horreur, je seroye bien aise que tous les jours la Papauté eust une centaine de pareils advocats. Car elle ne sauroit mieux estre degradee. Et faut bien que Dieu ait aveuglé tous ceux qui sont en authorité, et desirent maintenir ceste tyrannie infernale du Pape, avec ses superstitions, quand ils permettent, ou souffrent que tels supposts, sous ombre de couvrir telle ordure, la font sentir à tout le monde pour la detester. Car il n’est pas possible de choisir gens à louage, qui mettent en plus grand opprobre tout le clergé du Pape, que fait ce belistre, qui 1760 ne pense pas que je luy doyve respondre, sinon y estant contraint.

Or en premier lieu, il faut que les Lecteurs soyent advertis, quelle colere l’a esmeu à se tempester ainsi, non seulement contre moy, mais contre l’Eglise et escole de Lausanne. Maistre Guillaume Farel y a esté fourré parmi, non pour autre raison...

